
Ныбжьэгъу лъапIэхэ!
Медицинэм и лэжьакIуэм и махуэмкIэ си гум къыбгъэдэкIыу 

сынывохъуэхъу.
А махуэм дэ догъэлъапIэ цIыхухэм я узыншагъэр хъу мэныр, я 

гъащIэр къегъэлыныр IэщIагъэ зыхуэхъуа дохутырхэр, фельд-
шерхэр, медсестрахэр, медицинэ лэ жьакIуэ нэхъыщIэхэр. Сыт 
хуэдэ зэманми фэ фи IэщIагъэр адрейхэм къахощ гущIэгъумрэ 
гуапагъэмрэ абы епхауэ зэрыщытымкIэ. Фи Iэзагъэм, фхэлъ 
гудзакъэм,  фи псэ къулеягъым сымаджэхэр гъащIэм къы хе-
шэжри, абы и IэфIагъыр нэсу зыхащIэж.

ФIыщIэ фхузощI псэ хьэлэлкIэ фи IэщIагъэм фы зэ рыпэрытым, 
фи псэемыблэж лэжьыгъэм папщIэ.

Жылагъуэм и узыншагъэр хъумэныр ди къалэн нэхъыщхьэщ. 
Республикэм узыншагъэр хъумэнымкIэ IэнатIэм щокIуэкI абы зе-
гъэужьыным хуэгъэза Iуэхугъуэ  пыу хыкIахэр. Лъэпкъ проект-
хэмрэ программэхэмрэ я фIыгъэкIэ сымаджэщхэмрэ поликли-
никэхэмрэ я мылъ ку-техникэ лъабжьэр хъарзынэу ефIэкIуащ, 
цIыхухэм япэ дэIэпыкъуныгъэ щагъуэт медицинэ IуэхущIапIэхэр 
къэгъэщIэрэщIэжынымкIэ, IэщIагъэлIхэр дэIыгъынымкIэ лэ-
жьыгъэшхуэ ирагъэкIуэкI.

А унэтIыныгъэм щрагъэкIуэкI Iуэху псори хуэунэтIащ медицинэ 
дэIэпыкъуныгъэм и фIагъым хэгъэхъуэным. Шэч къытесхьэр-
къым, дызэкъуэту дылажьэмэ, зыхуэдгъэувыжа къалэнхэр 
къызэрыдэхъулIэным.

Узыншагъэ, зэIузэпэщыгъэ фиIэну, фи IэщIагъэм ехъу-
лIэныгъэ щызыIэрывгъэхьэну сынывохъуэхъу.

Кавказ Ищхъэрэм щынэхъ инщ 

Урысей Федерацэм Экономикэ зыужьыны-
гъэмкIэ и министерствэм, Къэбэрдей-Балъ-
къэрым Экономикэ зыужьыныгъэмкIэ и ми-
нистерствэм, «Чегем Агро» ООО-м Санкт-Пе-
тербург лъэныкъуищ зэгурыIуэныгъэ щызэ-
ращIылIащ. Ар зытеухуар Iуэхум мылъку 
хэ зылъхьэхэм я хуитыныгъэхэр хъумэнымрэ 
гъэпэжэнымрэщ. 

УФ-м экономикэ зыужьыныгъэмкIэ и ми нистр 
Решетников Максим жиIащ: «Чегем Агро»          
ООО-м мылъкушхуэ халъхьащ, абы къы пэ -
кIуащ цIыху 600-м лэжьапIэ зэрагъуэтар, къэ- 
ралыр хадэхэкI IэфIкIэ зэригъашхэр, хуабэщхэм 
я  фIыгъэкIэ Кавказым зэрызиужьыр. Сэ сы-
хуейщ республикэ Iэтащхьэми цIыхухэми се-
хъуэхъуну. 

Иужьрй илъэс ныкъуэм къриубыдэу дэ проект 
20-мкIэ зэгурыIуэныгъэ етщIылIащ щIына-
лъэхэм, ар сом триллион 1,2-рэ мэхъу. Иджыри 
дызэлэжьыр бэщ, псори зэхэту къапщтэмэ, сом 
триллиони 2,4-рэ хэгъэгухэм я экономикэм 
хэтлъхьэнущ», - къыхигъэщащ Решетниковым. 

Фигу къэдгъэкIыжынщи, «Чегем Агро»  ООО-м 
хадэхэкI хисэнущ, ищIынущ ар щихъу мэни. Хуа-
бэщхэр щIы гектари 100-м тетынущ, проектыр 
сом мелард 18 и уасэщ. Псори хьэзыр хъумэ, 
цIыху 1226-м лэжьыгъэ яIэнущ. Мыр Кавказ Ищ-
хъэрэм щынэхъ ин дыдэ проектщ. 

КъБР-м и Iэтащхьэ КIуэкIуэ Казбек УФ-м эко-
но микэ зыужьыныгъэмкIэ и министр Решет ни-
ков Максим фIыщIэ хуищIащ икIи жиIащ Тыр-
ныауз вольфрамрэ молибденрэ къыщыщIа хыу 
зэфIэгъэувыжынымкIи апхуэдэ дыдэу къазэры-
дэ Iэпыкъуар.

ДяпэкIэ сэбэп хъунущ
Кластерхэм, технопаркхэм, Урысейм и эконо-

микэ щIыпIэ хэхахэм я ассоциацэм и уна фэщI 

Медицинэм и лэжьакIуэм и махуэм 
теухуа КъБР-м и Iэтащхьэм и хъуэхъу

Лабудин Михаилрэ  КъБР-м и Iэтащхьэ КIуэ кIуэ 
Казбекрэ лэжьыгъэ Iуэ хукIэ щызэхуэзащ ду-
нейпсо экономикэ зэхыхьэм. Ахэр теп сэ-
лъыхьащ Къэбэрдей-Балъкъэрм радиоэлект-
роннэ  промышленностымрэ про мыш лен ность 
псын щIэмрэ зы   щиу жьа зэрыхъунум.

 
АПХУЭДЭУИ нэхъапэм зэрызэдэлажьэ IэнатIэ 

50-м я Iуэху зыIутыр зэпкърахащ,  республикэм 
щыщ хьэ ры чэ тыщIэхэм яхуэзащ. 

Зэпсэлъэныгъэхэм яужькIэ, КъБР-м и Прави-
тельствэмрэ Ассоциацэмрэ зэгурыIуэныгъэ зэ-
ра щIылIащ. А дэфтэрыр сэ бэп хъунущ дяпэкIэ 
зэ гъусэу ягъэ зэщIэн хуей Iуэху хэр зэ фIэхы ным-
кIэ.

Къэхутэныгъэхэр и тегъэщIапIэу

Экономикэ зэхыхьэ иным зэдэлэжьэну щы-
зэгурыIуахэм ящыщщ «Росгеология»-мрэ 
Тэрч алмаз заводымрэ. КIуэкIуэ Казбекрэ 
«Росгеология» АО-м и правленэм и генера-
льнэ унафэщI Горьков Сергейрэ зэпсэлъащ а 
Iуэхум теухуауэ. Дэфтэрым Iэ щытрадзэм хэ-
тащ «Росгеология»-м и лIыкIуэхэр, КъБР-м и 
лIыкIуэу УФ-м и Президентым деж щыIэ Бы-
къыш Ратмир, КъБР-м экономикэ зыужьыны-
гъэмкIэ и министр Рахаев Борис, Тэрч алмаз 
заводым и генеральнэ унафэщI ЛIэужь Адал-
бий сымэ. 

ФИГУ къэдгъэкIыжынщи, нэгъабэ екIуэкIа ду-
нейпсо экономикэ зэхыхьэм «Росгеология» АО-
мрэ КъБР-м и Правительствэмрэ зэгурыIуэны-
гъэ щызэращIылIауэ щытащ геологие къэху тэ-
ныгъэхэр зэгъусэу егъэкIуэкIыным теухуауэ. 

Япэ ирагъэщар Тэрч алмаз заводым къыщIи-
гъэкI пкъыгъуэхэр геологие къэхутэныгъэхэм 
къыщагъэсэбэп Iэмал нэхъыщхьэ щIынырщ.

(КIэухыр 2-нэ нап.).

«Къэбэрдей-Балъкъэр Республикэм щIыхь зиIэ и дохутыр» 
цIэ лъапIэр

Балъкъэр А. Хь. фIэщыным и IуэхукIэ
Къэбэрдей-Балъкъэр Республикэм

и Iэтащхьэм и Указ
Илъэс куэд хъуауэ хьэлэлу зэрылажьэмрэ бгъэдэлъ Iэзагъыш-

хуэмрэ папщIэ «Къэбэрдей-Балъкъэр Республикэм щIыхь зиIэ и 
дохутыр» цIэ лъапIэр фIэщын Балъкъэр Аслъэн Хьэлий и къуэм 
- Москва къалэм Узыншагъэр хъумэнымкIэ и департаментым 
«Склифосовский Н.В. и цIэр зезыхьэ, дэIэпыкъуэгъу псынщIэм-
кIэ щIэныгъэ-къэхутакIуэ институт» узыншагъэр хъумэнымкIэ 
къэ рал бюджет IуэхущIапIэм цIыхум и жьэжьеймрэ кIапцIэмрэ 
зэхъуэ кIыным пыщIа и щIэныгъэ къудамэм и унафэщIым.

  Къэбэрдей-Балъкъэр Республикэм и 
  Iэтащхьэ                     КIУЭКIУЭ Казбек.
Налшык къалэ
2023 гъэм мэкъуауэгъуэм и 14-м
№57-УГ

Къэбэрдей-Балъкъэр Республикэм и къэрал дамыгъэхэр  
тыным и IуэхукIэ

Къэбэрдей-Балъкъэр Республикэм и 
Iэтащхьэм и Указ

Узыншагъэр хъумэнымкIэ IэнатIэм зегъэужьыным хуащIа 
хэлъхьэны гъэш хуэхэм, я IэщIагъэм зэрыхуэIэзэм икIи илъэс куэд 
хъуауэ хьэлэлу зэрылажьэм папщIэ цIэ лъапIэхэр яфIэщын: 

«Къэбэрдей-Балъкъэр Республикэм щIыхь зиIэ и дохутыр»

Iэпщацэ Iэуес Альберт и къуэм - «ЩIыналъэхэм зэдай, узыфэ 
зэ мылIэужьыгъуэхэр зыпкърытхэм еIэзэным хуэщIа сымаджэщ» 
узыншагъэр хъумэнымкIэ къэрал бюджет IуэхущIапIэм и хирур-
гие къудамэм и унафэщIым - дохутыр-хирургым

Кулиевэ Iэминат Ахъия и пхъум - Къэбэрдей-Балъкъэр Респуб-
ли кэм Узыншагъэр хъумэнымкIэ и министерствэм и «Республикэ 
клиникэ сымаджэщ» узыншагъэр хъумэнымкIэ къэрал бюджет 
IуэхущIапIэм реанимацэмрэ интенсивнэ терапиемкIэ и къудамэ 
№1-м и унафэщIым - дохутыр-анестезиологым

КIарэ Суфян Iэлисэхь и къуэм - Къэбэрдей-Балъкъэр Респуб-
ликэм Узыншагъэр хъумэнымкIэ и министерствэм и «Республикэ 
клиникэ сымаджэщ» узыншагъэр хъумэнымкIэ къэрал бюджет 
IуэхущIапIэм мафIэм исахэр щагъэхъуж и къудамэм и унафэ-
щIым - дотхутыр-травматолог-ортопедым

Поздняковэ Тамарэ Иван и пхъум - Къэбэрдей-Балъкъэр Рес-
публикэм Узыншагъэр хъумэнымкIэ и министерствэм и «Перина-
тальнэ центр» узыншагъэр хъумэнымкIэ къэрал бюджет Iуэху-
щIапIэм и дохутыр нэхъыщхьэм акушер-гинекологие дэIэпы-              
къуныгъэ лэжьыгъэмкIэ и къуэдзэм

ПхытIыкI Бэлэ Хъалиф и пхъум - «Къалэ клиникэ сымаджэщ 
№1» узыншагъэр хъумэнымкIэ къэрал бюджет IуэхущIапIэм и ги-
некологие къудамэ №2-м и унафэщIым - дохутыр-акушер-гинеко-
логым,

«Къэбэрдей-Балъкъэр Республикэм
узыншагъэр хъумэнымкIэ щIыхь зиIэ и лэжьакIуэ».

Дзэмыхь ХьэIишэт Абдулчэрим и пхъум.

  Къэбэрдей-Балъкъэр Республикэм и 
  Iэтащхьэ   КIУЭКIУЭ Казбек.

Налшык къалэ
2023 гъэм мэкъуауэгъуэм и 14-м
№58-УГ

Къарур зэщIагъэуIуэ
Мы махуэхэм Санкт-Петербург щекIуэкI XXVI дунейпсо экономикэ зэхы хьэм Къэ-

бэрдей-Балъ къэрым икIа лIыкIуэ гу пыш хуэ хэтщ, КъБР-м и Iэтащхьэ КIуэкIуэ Казбек 
я пашэу. 

Япэ махуэм щегъэжьауэ ди лъа хэм и псэукIэр езы гъэ  фIэ кIуэн, экономикэм зе-
зыгъэужьын зэдэ лэ жьэ ныгъэ, зэгурыIуэныгъэ куп щIа фIэ хэр нэгъуэщI хэгъэгухэмрэ 
федеральнэ IэнатIэхэмрэ зэ ры ращIылIэр щетх Iэтащхьэм и телеграм-каналымрэ сай-
тым  рэ. 

Зыгъэхьэзырар
ЩХЬЭЩЭМЫЩI  Изэщ.

 

ЗымыщIэф  унафэ  щIынкIэ  ерыщщ.

Лъэпкъ Iущыгъэ:

Мы махуэхэм
Мэкъуауэгъуэм и 17,

щэбэт

ЩIыр игъущыкIынымрэ уэ-
гъумрэ ебэныным и дунейпсо 
махуэщ

1565 гъэм Идар Темрыкъуэ и 
къуэ Мамстрыкъу Москва 
 кIуащ.

1961 гъэм Налшык экраныб-
гъуэ зиIэ «Восток» кинотеатрыр 
къыщызэIуахащ.

1940 гъэм къалъхуащ  КъБР-м 
щIыхь зиIэ и артист, «Кабар-
динка» ансамблым и къэфа-
кIуэу щыта КIэш Фёдор.

Дунейм и щытыкIэнур

«pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ.  Хуабэр махуэм гра-
дус 24 - 25-рэ, жэщым гра-

дус 17 - 20 щы хъунущ. 

Мэкъуауэгъуэм и 18,
тхьэмахуэ

Медицинэм и лэжьакIуэм и 
махуэщ

1956 гъэм Налшык музыкэ 
училищэ къыщызэIуахащ.

1940 гъэм къалъхуащ сурэ-
тыщI Индрис Залымхъан.

1956 гъэм къалъхуащ химие 
щIэныгъэхэмкIэ доктор,                          
КъБКъУ-м и профессор Ало 
Владимир.

Дунейм и щытыкIэнур

«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. Хуа-
бэр махуэм градус 24-рэ, 
жэщым градус 17-18 щыхъу-
нущ.

 Мэкъуауэгъуэм и 19,
блыщхьэ

1951 гъэм къалъхуащ къэ- 
рал лэжьакIуэ, РАЕН-мрэ 
 ЩIДАА-мрэ я академик Соб-
лыр Андемыркъан.

1960 гъэм къалъхуащ  КъБР-м 
щIыхь зиIэ и журналист, рес-
публикэм и Правительствэм и 
саугъэтыр зрата БищIо Iэсият.

Дунейм и щытыкIэнур

«pogoda.yandex.ru» сайтым 
зэритымкIэ, Налшык уэшх къы-
щешхынущ. Хуабэр махуэм 
градус 24-рэ, жэщым градус 18 
щыхъунущ.

Мэкъуауэгъуэм и 14-м Налшык  ще-
кIуэкIащ ЩIэныгъэхэмкIэ Дуней псо 
Адыгэ Академием къызэ ригъэпэща 
щIэныгъэ зэIущIэ. «Зи хуэдэ щымыIэ 
адыгэ уэщIкъэхъугъэ (экологие) щэн-
хабзэ» зыфIаща Iуэхугъуэм хэтащ ЩI-
ДАА-м и академикхэр, Гуманитар 
къэхутэныгъэ хэмкIэ Адыгэ Республи-
кэм и институтым и лэжьа кIуэхэмрэ 
Къэбэрдей-Балъкъэр Республикэм и 
щIэныгъэлIхэмрэ.

 
ЗЭIУЩIЭР къызэIуихащ ЩIДАА-м и 

япэ вице-президент, философие щIэ-
ныгъэхэмкIэ доктор, Гуманитар къэ-
хутэныгъэхэмкIэ Адыгэ Республикэм       
и институтым и унафэщI ЛIэужь Iэдэм: 

- ЦIыхумрэ уэщIкъэхъугъэмрэ пхузэ-
кIэ щIэмыхыну зэпыщIащ. Ар фIыуэ 
къызыгурыIуэу щыта пасэрей адыгэм 
щIыуэпсым пщIэшхуэ хуищIырт. Абы 
щыхьэт техъуэ хъыбархэр нобэ къи-
хьэсыжащ ди IуэрыIуатэм. Псалъэм 
 папщIэ, адыгэм къыгурыIуэрт щIыуэп-
сым ириха лейр гъэнщIыжын зэры-
хуейри, унэ щищIкIэ къигъэсэбэпыну 
ириха жыгым хуэдиз дыдэ хисэжырт. 
Хабзэм идэртэкъым удзыр къипчу.            
«Уи адэшхуэм и пащIэр къытыбофы-
щIыкI», - жаIэрт. Ди лъэпкъым апхуэ-
дизу пщIэ зыхуищI нэхъыжьым ирипэ- 
с ынкIэ хъуну икIагъэм хуигъадэрт удз 
къичыныр, апхуэдизкIэ щIыуэпсым           
лей ирихынкIэ шынэрти. Къищынэ-
мыщIауэ, щакIуэхэм шабзищ нэхъыбэ 
ямыIыгъыу мэзым кIуэрт. Абы къикIыр 
ямылейуэ псэущхьэ къиукI зэрымы-
хъунур арат. ЗэрыхуагъэфащэмкIи, 
адыгэ ныпым тет шабзищыр къызы-          
техъукIыжар а хабзэ дахэрщ. Адыгэм 
зэи щIэжьеймрэ псэущхьэ дахэхэмрэ 
 къиукIыртэкъым. А псори лъабжьэ 
 хуэ хъужауэ жыпIэ хъунущ уэщIкъэ-
хъугъэм ехьэлIауэ ди адэжьхэм яхэлъа 
щэнхабзэ телъыджэм, - жиIащ абы. 

КъыкIэлъыкIуэу къэпсэлъащ 
 ЩIДАА-м и щIэныгъэ секретарь нэ-
хъыщхьэ, КъБР-м и Парламентым и 
 депутат, биологие щIэныгъэхэмкIэ док-
тор, профессор Щхьэгъэпсо Сэфар-
бий. Ар тепсэлъыхьащ пасэрей адыгэм 
и хьэл-щэныр, псэукIэр, дуней тетыкIэр 
зыхэпсэукI щIыуэпсым елъытауэ зэ-       
ры щытам, абы къэзыухъуреихь дунейр 
иригъэфIакIуэу, ихъумэу къызэрыгъуэ-
гурыкIуам.

- Языныкъуэ щIэныгъэлIхэм къызэ ра-
хутамкIэ, лъэпкъыр гугъу нэхъ ехьыху, 
ар зыхэпсэукI щIыуэпсым пщIэ нэхъ 
 хуищIырт. Пасэрей адыгэ лъэпкъхэр 
псэущхьэ зэмылIэужьыгъуэхэр куэду 
зыщIэс мэз Iувхэм я Iэхэлъахэм, хьэуар 
щынэхъ къабзэ, щIымахуэр щымыуае, 
сытым дежи бдзэжьей щигъуэтыну хы 
Iуфэм, щетIысэхырт. ЩIыуэпсым и 
 мы хьэнэмрэ абы хуэсакъын зэры-
хуеймрэ къызыгурыIуа адыгэ лъэпкъ-
хэм къадекIуэкIырт «цIыху-уэщIкъэ-
хъугъэ» зэпыщIэныгъэм ехьэлIа хаб-
зэш хуэхэр. Хы ФIыцIэм къыщыщIэ-
дзауэ Хъэзэр (Каспий) тенджызым нэс я 
зэхуаку дэлъ щIыналъэр яIыгъащ 
адыгэхэм. Илъэс мини 6-м щIигъуа и 

ЩIДААЩIыуэпсым и щэнхабзэ телъыджэ

тхыдэр зы щIэж ди лъэпкъым къыдэ-
гъуэгуры кIуащ щIым телэжьэныр, Iэщ 
зехуэныр, бдзэжьей ещэныр, жыг-хадэ 
хэсэныр, бжьэ гъэхъуныр. Ахэр псори 
щIыуэпсым ехьэлIа Iуэхугъуэщ икIи абы 
адыгэм пщIэшхуэ хуищIу зэрыщытам и 
нэ щэ нэщ «анимизм» жыхуэтIэ фIэщ-
хъу ныгъэр. КъэкIыгъэхэмрэ псэущхьэ-
хэмрэ псэ яIуту зи фIэщ хъу адыгэхэм 
пщIэ  хуащIырт Тхьэгъэлэдж, Лъэпщ, 
Ахын, Къуэдэс, Мэзытхьэ, Псыхъуэ-
гуащэ,  нэгъуэщI тхьэхэм. Урыс тхыдэмрэ 
Iуэ рыIуатэ литературэмрэ къахощыж 
па сэрей адыгэхэм дунейм и щытыкIэм, 
абы зэрызихъуэжым, гъэм и зэманхэм 
зэрызэблахъум фIыуэ хащIыкIыу, 
щхьэж ехьэлIа лэжьыгъэхэм щыгъуазэу 
зэрыщытар. Абыхэм ящIэрт щIыуэпс 
насыпыншагъэхэм зэрыпэ щIэт, къэкIы-
гъэхэр, Iэрысэхэр, Iэщыр зэрагъэбагъуэ 
Iэмалхэр. Адыгэ профессор цIэрыIуэ 
БакIуу Хъанджэрий зэритхамкIэ, сыт 
хуэдэ лъэкъми хьэм тетыгъуэрэ егъэ-
зыхыгъуэрэ иIэщ. Ады гэм егъэзыхы-
гъуэ хуэхъуар Урыс-Кавказ зауэжьырщ. 
Абы адыгэм и щэнхабзэри  экономикэ-
ри зэтрикъутауэ, а  зауэм хабзэ куэд 
дэкIуэдауэ жыпIэ хъунущ. Ди лъэпкъыр 
апхуэдизу зэпха щIыуэпсыр къигъанэу, 
хэкур ибгынэн хуейт. Зауэм зэхикъута ди 
щыIэкIэ-псэу кIэр щызэтраублэжар 
илъэс 30 дэ кIауэщ. Арами, 1953 гъэм 
Лабэ Iуфэ и Iэхэлъахэм къыщахутауэ 
щытащ илъэс 560-рэ зи ныбжь псей 
жыг! Абы метр 64-рэ и лъагагът, санти-
метри 190-рэ и бгъуагът. Къищы нэ-
мыщIауэ, илъэс 718-рэ зи ныбжь уэзды-
гъей, илъэси 100-м щIигъу щиху, нэ-
гъуэщI жыг телъыджэ куэд къыщагъуэ-
тат адыгэ щIыналъэм. Ар хъума 
зэ ры хъуар зи фIыщIэр, дауи, ди лъэп-
къым зэрихьа уэщIкъэхъугъэ щэнхаб-
зэрщ, - къыхигъэщащ Щхьэгъэпсом. 

Адыгэ лъэпкъым ижь-ижьыж лъан-
дэрэ къыдэгъуэгурыкIуа шы зехуэным-
рэ зекIуэмрэ уэщIкъэхъугъэм къыхэкIа 
лэжьыгъэу, дуней тетыкIэу зэрыщы-
там, абы ди адэжьхэр лIыхъужьыгъэрэ 
хахуагъэкIэ зэрипсыхьыжауэ щытам 
тепсэлъыхьащ тхыдэ щIэныгъэхэмкIэ 
доктор, Гуманитар къэхутэныгъэхэмкIэ 
Адыгэ Республикэм и институтым эт-

нологиемрэ лъэпкъ гъуазджэмкIэ и къу-
дамэм и унафэщI Хьэткъуэ Самир. 
Къэбэрдей-Балъкъэр къэрал универ-
ситетым биологиемкIэ и къудамэм и 
 доцент, биологие щIэныгъэхэмкIэ кан-
дидат Хьэтыхъу Iэубэчыр и гугъу 
ищIащ иужьрей зэманым Налшы-
кыпсым къы техьа леймрэ кърикIуэнкIэ 
хъуну щIыуэпс насыпыншагъэмрэ. 
Адыгэ эт ноботаник цIэрыIуэ Хьэкъун 
Бэрасбий щIэныгъэм хуилэ жьамрэ абы 
и лэ жьыгъэхэр нобэм къыздэсым ди 
 гъуа зэу зэрыщытымрэ теп сэлъыхьащ 
«Iуащ хьэмахуэ» тхылъ те дзапIэм и 
адыгэ  къудамэм и редактор нэхъыщхьэ 
 Джэ рыджэ  Арсен.

УэщI къэхъугъэ щэн  хабзэр къызэгъэ-
пэщыжынымкIэ эт но-э коло гием игъэ-
защIэ къалэным, а Iуэхум епха филосо-
фие еплъыкIэхэр къагъэнэIуащ Гума-
нитар къэхутэныгъэхэмкIэ Адыгэ Рес-
публикэм и институтымрэ Адыгэ къэ рал 
университетымрэ я лэжьакIуэхэу Ща уэ 
Асфаррэ Нэхей Вячеславрэ. 

Бзэ щIэныгъэхэм я къэхутэныгъэш-
хуэхэмкIэ зэIущIэм къекIуэлIахэм ядэ-
гуэшащ КъБКъУ-м адыгэбзэмрэ ли-     
тературэмкIэ и къудамэм и лэжьакIуэ, 
филологие щIэныгъэхэмкIэ кандидат 
УнэлIокъуэ Вячеслав: 

- ЩIыуэпсым щилъагъу, щызэхих 
 макъхэр лъабжьэ ищIу цIыхум игъэб-
зэрэбза адыгэбзэм хэтщ пасэрейхэм 
уэщIкъэхъугъэм хуащIу щыта пщIэр, 
ахэр къэзыухъуреихь дунейм елъытауэ 
зэ рыщытар къэзыгъэлъагъуэ пса-
лъэхэр. Абыхэм ящыщщ «пщIэн», 
«вэн», «тIэн» глаголхэр. ГъэщIэгъуэны-
щэщ «пщIэным» къытехъукIыжа пса-
лъэхэм щIэлъ мыхьэнэр. «ПщIэнтIэн» 
жиIэмэ, псы къокIуэн къокI. Псы къы-
щокIуэр ущылажьэм дежщ. Апхуэдэу, 
пасэрейр егупсысащ: «УпщIэмэ, утIэмэ 
- укъоплъ, псы къожэх. Ауэ щыхъукIэ, а 
щытыкIэр къыпхуэгъэлъэгъуэнущ 
«пщIэн тIэн» псалъэмкIэ. Апхуэдэщ 
«пщIэн тIэпс» щыIэцIэри - ущыпщIэкIэ, 
ущытIэкIэ къокIуэ псы. Мы гупсысэ-   
кIэм утету бзэм уриплъэмэ, щIыуэп- 
сым епхауэ адыгэбзэм псалъэ куэд 
дыдэ къыхэдгъуэтэфынущ. УмыгъэщIа-
гъуэн плъэкIыркъым пасэрей адыгэм 

удзхэм, къэкIыгъэхэм цIэ зэрыфIищу 
щыта щIыкIэр. Псалъэм папщIэ, чисто-
телым щхьэкIэ нобэкIэ шейтIан удз жы-
доIэ. И фIэщхъуныгъэрэ и дуней те-
тыкIэрэ зиIэжа адыгэм сытым дежи 
ищIакъым хьэрыпыбзэм къыхэкIа 
«шейтIан» псалъэр. Бзэм и хъума-
кIуэхэм къызэрахутамкIэ, нэхъапэм а 
удзым дызэреджэу щытар пцIащхъуэ-
дэхъущ. Ар пцIащхъуэхэм я къэлъэтэ-
жыгъуэм къыхэкIырт, я лъэтэжыгъуэм 
гъужырт. Пасэрейм абы гу лъитэри, 
пцIащхъуэдэхъу фIищащ. Ар и щыхьэт-
къэ адыгэр щIыуэпсым кIэлъыплъу, 
абы щIэныгъэрэ Iущыгъэрэ къыхихыу 
зэрыщытам?! Апхуэдэщ шалфей мус-
катный жыхуиIэ удзри. Шалфейр лIэу-
жьыгъуэ куэд мэхъу, ауэ а псоми 
уахэплъэжмэ, фо нэхъыбэ зыпищIэр 
мускатный зыфIащарщ. Ари адыгэм 
ицIыхурти, «фоудз» фIищащ. Нэхъ те-
лъыджэщ розэм и Iуэхур. Куэдым я 
 гугъэщ а удз дахэм и цIэр апхуэдэ ды-
дэу ди бзэм къыхыхьауэ. Ауэ ар пэж-
къым. Удз гъэгъауэ щыIэм я нэхъ да-     
хэу зэрыщытыр къалъытэри, адыгэхэм 
розэм «гуащэ напщIэ» фIащащ. Бзэр 
лъэпкъым и тхыдэм, и щэнхабзэм, и ду-
ней тетыкIэм и хъумалъэщ. Ар зэпкъ-
рыпхын щIэбдзэмэ, куэдыщэ къызэро-
тIэпIыкI. Нэхъыщхьэращи, адыгэмрэ 
щIыуэпсымрэ зэкIэщIэпх мыхъуну зэп-
хауэ зэрыщытам и щыхьэт пэжщ, - 
жиIащ УнэлIокъуэм. 

ЗэIущIэм къыщыпсэлъащ культуро-
лог, ГъуазджэхэмкIэ Кавказ Ищхъэрэ 
къэрал институтым и профессор Ща-
уэцIыкIу Людмилэ, Адыгэ къэрал уни-
верситетым педагогикэмкIэ и кафед-
рэм и доцент, педагогикэ щIэныгъэ-
хэмкIэ кандидат Блэгъуэжь Нафисэт, 
КъБКъУ-м и лэжьакIуэ, биологие щIэ-
ны гъэхэмкIэ кандидат Надзырэ Ранетэ, 
Гуманитар къэхутэныгъэхэмкIэ Адыгэ 
Республикэм и институтым филосо-
фиемрэ социологиемкIэ и лэжьакIуэ 
 ГъукIэлI Зухра. 

ФЫРЭ Анфисэ. 

Сурэтхэр  
Козьминов  Сергей  трихащ.

«Инцидент Менеджмент» системэм наIуэ къищIат 
Май къалэм Энгельс и цIэр зезыхьэ и уэрамыр зэ-
рызэхэкъутам щхьэкIэ цIыхухэр зэрытхьэусыхэр.

ЗИ гугъу тщIы центрым и лэжьакIуэхэм Май щIына-
лъэм и администрацэм а Iуэхум теухуа тхыгъэ ягъэхьащ. 
ЩIыпIэ унафэщIхэр абы псынщIэу къыпэджэжащ, 
икIэщIыпIэкIи гъуэгур зэгъэпэщыжыным ехьэлIа лэ-
жьыгъэхэм щIадзащ - занщIэу техникэхэр кърашэлIащ, 
кумблъэмбхэр ягъэбыдащ. Мы зэманым лэ жьыгъэ псори 
и кIэм нагъэсащ.

Фигу къэдгъэкIыжынщи, ЦУР-м егъэщIылIа «Инцидент 
Менеджмент» сайтым республикэм и цIыхухэм я лъэIу-
хэм щыкIэлъоплъ. Зэрызахуэбгъэзам хэплъэн папщIэ, ар 
зэхэщIыкIы гъуэу, социальнэ сетхэм къиплъхьауэ щытын 
хуейщ.

НАФIЭДЗ Мухьэмэд.

ЛъэIум и фIыгъэкIэ
уэрамыр зэрагъэпэщыж

Гъуэгухэр

IэщIагъэм узэрехъулIэнур куэдкIэ 
елъытащ ар уи гумрэ уи псэмрэ 
къызэрыдыхьэм. ФIыуэ плъагъу Iуэ-
хум ухуэщхьэхынукъым, уи зэфIэ-
кIым зэрыхэбгъэхъуэным, нэхъыбэ 
зэрыблэжьыным сытым дежи уху-
щIэкъуу щытынущ. АбыкIэ щапхъэщ 
нобэ ди псэлъэгъу бзылъхугъэр. «Си 
IэщIагъэм икъукIэ увыпIэшхуэ си гъа-
щIэм щеубыд. Лэжьыгъэм сы хэ мыту 
зы махуи си нэгу къысхущIэгъэхьэр-
къым», - жеIэ категорие нэхъыщхьэ 
зиIэ дохутыр-оторинола ринголог, эн-
доскопист Бэрокъуэ Мадинэ. Ипэ-
жыпIэкIи ар зи IэщIагъэм итхьэкъуа 
цIыхуу зэрыщытыр наIуэ пщохъу и 
лэжьыгъэм щытепсэ лъыхь кIэ икIи 
«Дохутыр тэмэм диIэ дэ?»  псалъэхэр 
куэдрэ щызэхэпх нобэрей ди зэманым 
псори зы къупхъэм зэры щIэмыгъэ-
кIар къыбгуроIуэж.

 Бэрокъуэ Мадинэ Бахъсэн щIына-
лъэм хыхьэ Бахъсэнёнок къуажэм 
 къыщалъхуащ. КъБКъУ-м и медицинэ 
къудамэр къиуха нэужь, Бахъсэн 
 район сымаджэщым интернатурэр 
щрихьэ кIащ, иужькIэ и щIэныгъэм 
щыхигъэ хъуащ Москва областым 
щыIэ, Владимирскэм и цIэр зезыхьэ 
щIэныгъэ-къэхутакIуэ клиникэ инсти-
тутым,  РМАПО-м, Сеченовым и цIэр 
зэрихьэу Москва дэт Япэ къэрал ме-
дицинэ университетым. Абы лэжьэн 
щыщIидзауэ щытащ  Бахъсэн район 
сымаджэщым, Кыщ пэк, Къубэ-Тэбэ 
къуажэхэм я амбулато рэхэм дохутыр 
нэхъыщхьэу щыIащ. 2009 гъэм ще-
гъэжьауэ КъБР-м Узыншагъэр хъумэ-
нымкIэ и Диагностикэ центрым щы-
Iэщ, езым и уней кли ники къызэIуи-
хащ. Мадинэ яхэтащ  коронавирус 
узыфэ зэрыцIалэм зыщиубгъу лъэ-
хъэнэм абы япэу пэщIэува 
 доху тырхэм, КъБР-м Узыншагъэр 
 хъумэнымкIэ и министерствэм къы -
зэ ригъэпэща, ковид узыфэр зыпкъ-
рыт сымаджэхэм чэнджэщ щрат 
 республикэ телемедицинэ центрым и 
унафэщIуи щытащ. Бэрокъуэм лэ-
жьыгъэм  хуиIэ бгъэдыхьэкIэр, Iэна-
тIэм щызыIэригъэхьа зэфIэкIхэр 
 гулъытэншэ  хъуакъым. Абы къы-
хуагъэфэщащ «Трудовая доблесть 
России» дамыгъэ  лъапIэр, УФ-м, 
 КъБР-м узыншагъэр  хъумэнымкIэ я 
министерствэхэм, республикэм и   
Парламентым я щIыхь тхылъх эмкIэ 
ягъэпэжащ. 

- Илъэс 20-м щIигъужащ дохутыр- 
отоларингологыу сызэрылажьэрэ, ауэ 
къызэрыщIэздзар терапевтущ, - къы-
щIедзэ псалъэмакъыр Мадинэ. - Абы 
сызэрыхуэкIуэжари гъэщIэгъуэнщ. Си 
щхьэгъусэ Къэзакъ Заур сабийхэм еIэ-
зэ неврологщ. ТIури Бахъсэн район 
 сымаджэщым дыщылажьэрт. Абы 
 район поликлиникэхэри и нэIэ щIэтти, 
лэжьыгъэ нэхъыбэ и пщэ къыдэхуэрт. 
Абы щыгъуэм компьютерхэр щыIэтэ-
къым, сымаджэм и дэфтэр тхылъым 
псори IэкIэт зэриттхэжыр. Зэрысху зэ-
фIэкIкIэ зыгуэр зэрыщызгъэпсын щIэ-
ным сыхэтти, жэщкIэрэ абы и гъусэу 
сытхэрт. Апхуэдэурэ здекIуэкIым си 
щхьэгъусэм сытрегъэгушхуэ: «Уэри 
 сабий неврологыу еджэжи, район сы-
маджэщым а и IэнатIэр зэгъусэу зэ-
детхьэкIынщ», - жери. IуэхущIапIэм и 
дохутыр нэхъыщхьэ Къарэнашэ Iэми-
нат деж сокIуэри, ди мурадыр хузоIуа-
тэ, арщхьэкIэ езым нэгъуэщI гугъэ 
къысхуиIэу къыщIокI. «Бахъсэн район 
сымаджэщым сабий невролог нэхъыфI 
дыдэр щолажьэ, ЛОР-дохутыр дыхуэ-
ныкъуэщи, еджапIэ узэрыкIуэнум 
зыхуэ гъэхьэзыр», - къызжеIэри сы-
къыщIегъэкIыж. Хуабжьу сыхуэа рэ зыщ 
а бзылъхугъэм, Iуэхум сызэрытригъэ-
гушхуам папщIэ. Сызыхуеджэжа IэщIа-
гъэм апхуэдизкIэ сыдихьэхати, лэжьы-
гъэм сыщыпэрыхьэжынум сы хуэ  пIа-
щIэу сыкъэкIуэжат. МОНИКИ  медицинэ 
IуэхущIапIэрат си щIэныгъэм щыхэзгъэ-
хъуари, абы щыIэ профессор гупым 
лэжьыгъэм хуаIэ бгъэдыхьэкIэмкIэ 
IэщIагъэр фIыуэ умылъагъупIэр иIэтэ-
къым. Сэ насыпыфIэ сещI мис мы си 
IэхэмкIэ цIыхум и узыр зэ рыщ-
хьэщысхыфым. Зи тхьэкIумэр узу жэщ 
псом мыжея е тхьэмахуитI хъуауэ гай-

              Си IэщIагъэм
зэи сытезашэркъым
БЭРОКЪУЭ  Мадинэ:

морит  иIэу  зи   щхьэр   къызыхуэмыIэт, 
пэкIэ хуиту мыбэуэф цIыхум асыхьэ-
тым зыгуэрхэр ибохьэлIэри, плъагъуурэ 
и нэгум зехъуэж, и нэхэм гъащIэ къы-
щIохьэж. Сымаджэм апхуэдэ щытыкIэ 
зэрыритыжыфырщ дохутырым и гуа-
щIэм хэзыгъахъуэр. «Дуней нэхум хуи-
ту сыхэбгъэплъэжаи», - сымаджэм къы-
щызжиIэкIэ, ар си лэжьыгъэм къыпэ-
кIуэ фIыщIэ мылъытэщ. Си мыза-
къуэуи, дохутыр псом я дежкIи.

- Мадинэ, нэхъыбэ къэпщIэну узэ-
рыхущIэкъум и щы хьэтщ эндоскопи-
емкIэ уи Iэзагъэм з э рыхэбгъэхъуар. 
ЛОР-эндоскопистым сыт и къалэныр?

- Сызыпэрыт Iуэхум и лъэныкъуэ 
 псоми фIыуэ сыщыгъуэзэныр си къа-
лэну къызолъытэ. Сымаджэм и узы-
фэр зыхуэдэр, хуэгъэфэща мыхъуу, си 
деж тэмэму къыщищIэн папщIэ эн-
доскопиеми хэсщIыкIыпхъэу зыхуэз-
гъэувыжащ. Эндоскопием Iэмал къы-
зет пэм, жьэм, тэмакъыщIэм и кIуэ-
цIымкIэ сыкъыщеплъу абы щекIуэкIыр 
нэхъ хуиту зэхэзгъэкIыну. Эндоскопие 
къэпщытэныгъэмкIэ хэмытIасэу къып-
хуэ хутэнущ тхьэкIумэм, пэм, тэма-
къыщIэм къыщыхъу узыфэхэр. Ди 
 жагъуэ зэрыхъунщи, иужьрей зэма- 
ным зи тэмакъыщIэр лышх узыфэм 
иубыд цIыхухъухэр нэхъыбэ хъуащ. Зы 
мазэм къриубыдэу а узыфэр цIыхуи-
щым япкърыту къыщысхута къысхуи-
хуащ. Куэдым я узыфэр хэтIэсэху до-
хутырым зыхуагъазэркъым, лышхыр 
4-нэ лIэужьыгъуэм нэсамэ, абы сэбэп 
узэрыхуэхъужыфын щыIэкъым. Ар зэ-
фыкIыу нэхъыбэрэ дызрихьэлIэр туты-
нафэхэрщ. КъищынэмыщIауэ, зэранщ 
щIыIалъэм дэта псы щIыIэмылыр, шей 
пщтырыр. Ахэр зи нэрыгъ цIыхухэр 
къыхузоджэ, я узыншагъэр ягъэнэ-
хъапэу, а хьэлхэр зыханыну, абыхэм   
зыщамыдзеифынумэ, щIэх-щIэхыурэ я 
щытыкIэр кърагъэпщытапхъэщ.

ТэмакъыщIэм и IуэхукIэ, псом япэу 
гурыщхъуэ уэзыгъэщI нэщэнэщ макъ 
икIар. ТхьэмахуитIым къриубыдэу къи-
мыутIыпщыжамэ, адэкIэ умыгъэгувэу 
эндоскопие, КТ къэпщытэныгъэхэр 
егъэ щIын хуейщ. Тхьэмахуэ кIуам си 
деж  щыIа  щIалэм  и тэмакъыщIэр 
лышх хъуауэ къэтхутащ. ИлъэскIэ и 
 макъыр икIауэ щытащ, къызэремыу-
зым къыхэкIыу гулъытэшхуэ иримыту. 
«Сошхэф, собэуэф, зыри къызэузыр-
къым, си макъыр икIамэ, къихьэжынщ», 
- жаIэурэ хагъэтIасэ. ТэмакъыщIэр 
лыш хым щиубыдам и деж узыркъым, 
къытызогъэзэжри, тхьэмахуитIкIэ ма-
къыр икIауэ щытмэ, ар ущIызыщIэ-
гупсысыжын щхьэусыгъуэщ. Къыхэз-
гъэщыну сыхуейт: а узыфэ шынагъуэр 
къывэмыуэлIэн папщIэ тутын Iугъуэ 
 гуащIэм, щIыIэм, пщтырым фи тэма-
къыщIэр щыфхъумэ. ЗыгуэркIэ ар 
фиIэу къахутамэ, хэвмыгъэтIасэу зэ-
рывгъэхъужыным иужь фит. Пасэу къа-
хута сыт хуэдэ узыфэри куэдкIэ нэхъ 
гъэхъужыгъуафIэщ.

- ЛОР-узыфэхэм ящыщу нэхъыбэ- 
рэ цIыхухэр зыгъэсымаджэр сыт хуэ - 
дэхэра?

- Нэхъыбэрэ дызрихьэлIэр синусит, 
гайморит узыфэхэрщ. Коронавирус 
узыфэ зэрыцIалэр Iэпкълъэпкъым 
егъэ  леяуэ егуэуащ. Абы иужькIэ куэдым 
я тхьэкIумэм тэмэму зэхимыхыжу, 
нэжьгъу къупщхьэм шын ирищIауэ, 
 нэгъуэщI дерт гуэрхэри иIэ хъуауэ зы-
къытхуагъазэ. Иджыпсту нэхъ зызыуб-
гъуар синуситырщ. Узыр хагъэтIэсауэ 
цIыхуи 10-м нэблагъэ къытхуокIуэ махуэ 
къэс. Мы узым иIэщ тыншу къып-
хуэмыхутэ нэщэнэ гъэпщкIуахэр. Ахэр 
къыпхуэмыщIэмэ, Iэпкълъэпкъым и 
 адрей пкъыгъуэхэми зэранышхуэ 
 яхуэхъунущ. И тхьэкIумэм шын къи-         
кIыу иджыблагъэ къытхуэкIуащ сы-
маджэр, инсульт зиIэм и напэ лъэны-
къуэр нэхъ къехауэ зэрыхъум хуэдэу 
уIуплъэрт и нэкIум. Медицинэ къэпщы-
тэны гъэхэр езгъэкIуэкIри, узыр къызэ-
рищIам, адэкIэ и Iуэхур къызэрекIуэ-
кIар къезгъэIуэтэжурэ къызгурыIуащ и 
щхьэкъупщхьэм нэсауэ зыгуэр зэр ы-
щыщыIэр. И нэкIу къупщхьэр КТ тщIы-
ри, а сызэрыгугъам хуэдэу зэрыщытыр 
наIуэ къэхъуащ. Республикэ сымаджэ-
щым и нейрохирургие къудамэм дгъа-

кIуэри, абы операцэ щащIащ.
Псом хуэмыдэу ди цIыхухэр еукI 

 лъынтхуэр зэхуэзышэ медицинэ ткIуат-
кIуэхэр куэдрэ къызэрагъэсэбэпым 
къыхэкIыу, хуиту мыбэуэфу я пэр щиу-
быдыкI зэрыхъум (медикаментозный 
ринит). Пэм ирагъаткIуэ апхуэдэ ткIуат-
кIуэхэр цIыхухэм зэпамыгъэууэ илъэс 
бжыгъэкIэ къагъэсэбэп, унэм щыдэс-
ми къыщыдэкIми Iэгъуэу яIыгъыу. 
Аллергие зиIэми пыхусыху зыпкърыт-
ми зрахьэлIэу щIадзэри, ипэхэм деж 
сэбэп къазэрыхуэхъуам къыхэкIыу, яху-
хыфIэмыдзэжу абы йосэ. Нэхъыбэ 
дыдэу ахэр къызэрыбгъэсэбэп хъунур 
махуи 3 - 5-щ. Пэм зыхищIэ щIыIэм е 
 хуабэм елъытауэ щиубыдыкIыу хъууэ 
аращ, апхуэдэ щытыкIэр Iэпкълъэп-
къым зэрызихъумэж Iэмалщ. «Жэ- 
щым сабийр хуиту бэуэфыркъыми, 
илъэситI хъуауэ ткIуаткIуэхэр къыдогъэ-
сэбэп», - жеIэ анэм. И къыгурымыIуэ-
ныгъэкIэ и сабийм и узыншагъэм 
апхуэдэ щIыкIэкIэ зэран хуохъу. Доху-
тырым зыхуэвгъэза, и чэнджэщ фы-
щIэдэIуа?! Зы дохутырми къыбжиIэну-
къым пIалъэ кIыхькIэ ар зэпхьэлIэн 
 хуейуэ. Илъэс 15-кIэ медицинэ ткIуат-
кIуэхэр зи пэм изыгъэткIуамрэ нарко-
манымрэ зыкIи зэщхьэщыкIыркъым, 
къагъэсэбэп препаратыр мыхъумэ. 
Псалъэм папщIэ, наркоманым нарко-
тик щимыгъуэтым и деж, нафтизин 
 ткIуаткIуэр и пэм иригъаткIуэурэ, и нэм 
щIигъаткIуэурэ зэрыт щытыкIэ хьэлъэм 
къокIыф. Псом япэрауэ, а ткIуаткIуэхэр 
зэранышхуэ хуохъу цIыхум и гу-лъынт-
хуэ лэжьэкIэм. Iэзэгъуэ иIэщ абыи. 
 Есауэ илъэс бжыгъэкIэрэ ар зи пэм изы-
гъаткIуэу щытар, тхьэмахуэ нэхъ дэ-
мыкIыу нэхъыфI къохъуж. «Мыбы и Iэ-
зэгъуэ зэрыщыIэр иджыри къэс щхьэ 
зэдмыгъэщIарэ?» - жаIэу я щхьэр фIау-
дыжу си деж щIокIыж.

- Ди зэманым цIыхухэм куэдрэ къа-
гъэсэбэп хъуащ зыгуэрым зэредаIуэ 
тхьэкIумэIулъхэр. Сыт хуэдэ зэраны-
гъэ абы иIэнкIэ хъунур?

- Шэч хэмылъу, куэдрэ къэбгъэсэ-
бэпыныр зэранщ. ПIалъэ пыухыкIа  иIэн 
хуейщ абыи: махуэм нэхъыбэ дыдэу 
сыхьэтитI. Уи тхьэкIумэм и къабзагъэми 
егугъуу кIэлъыплъыпхъэщ. Махуэ къэс 
ягъэкъабзэу пIэрэ тхьэкIумэIулъхэр?! 
КъищынэмыщIауэ, зым и тхьэкIумэм 
илъар адрейм къегъэсэбэп, абыкIэ 
 узы фэ гуэр зэрызэIэпахынкIэ хъунур  
ягу къэмыкIыххэу. Мис апхуэдэхэм            
деж тхьэкIумэр зыкудэ тхъуэбзащ хъуэр 
нэхъ псынщIэу ирещIэ, абы узыфэ 
зэхуэмыдэхэри къыдохъей. Къищы-
нэмыщIауэ, ину дэшеяуэ макъамэ зэ-
редаIуэри тхьэкIумэIупсым зэран хуэ-
хъунущ,  япэщIыкIэ  фIыуэ   зэхимыхыжу, 
итIанэ дэгу хъункIи шынагъуэ щыIэщ.

Мыбдежым цIыхухэм гулъытэ хуез-
гъэщIыну сыхуейт тхьэкIумэм и къабза-
гъэм мыхьэнэшхуэ зэриIэм. Зы  хъыбар 
фезгъэдэIуэнщ. Зи ныбжьыр илъэс 55-
рэ хъу цIыхубзыр и тэмакъыр узу си деж 
къэкIуащ. И тэмакъми, и  пэми сеплъа-
уэ, тхьэкIумэм сыщынэсым: «КхъыIэ, 
тхьэкIумэм уемыплъ, къызэузыркъым, 
илъэсиплI сызэры хъурэ лъэныкъуэм 
зэрызэхимыхщ. Си тхьэкIумэр къызэузу 
дохутырым и деж  сашэри къызэIэзащ, 
ауэ абы иужькIэ зэхэзмыхыу сыхъуащ», 
- жиIащ. Арщ хьэкIэ, сэ  си  къалэныр   
сощIэж  жысIэу, тхьэкIумэм сыщип-
лъам, слъэгъуам  сыкъигъэуIэбжьат. 
Хущ хъуэ гуэрхэр  хуизгъаткIуэри, къи-
стхьэщIыкIыжащ. Тхъуэбзащхъуэр кIэ-
рищIэжауэ, си Iэпхъуамбэ цIыкIум хуэ-
диз хъууэ быдэу шыхьа бинт игъухьар 
тхьэкIумэм  къисхыжащ. Абдеж къэ-
хъуар фIэщщIыгъуейт - цIыхубзым и 
тхьэкIумэ лъэ ныкъуэм зэхих хъужат! 

Ди цIыхухэр мэшынэ я тхьэкIумэр 
 ятхьэщIыну, къралъэщIыкIмэ, зэфIэ-
кIа  я  гугъэщ. Ар къыщежьэр щыса-
бийм и дежщ. «Уи тхьэкIумэр убыд,  псы 
иумыгъэлъадэ», - жаIэурэ ягъэшынэ. 
Япэ илъэс ныкъуэращ сабийм и тхьэ-
кIумэр щамытхьэщIыр, итIанэ щыб-
гъэпскIэ хуэмурэ богъэкъабзэ, иужькIэ 
езым и Iэпхъуамбэ цIыкIум сабын 
 хущыпхуэурэ, здынэсым нэскIэ ибо-
гъэIэбэри,  псыкIэ   къыхуботхьэщIы-
кIыж. АдэкIэ напэIэлъэщIкIэ богъэгъу-
щыж. Илъэс 70 хъууэ игъащIэм си тхьэ-

кIумэм псы изгъэлъэдакъым жызы-
Iэхэми сарохьэлIэ.

- Мадинэ, уней клиникэ къызэIуп хы-
ным сыт щхьэусыгъуэ хуэхъуар?

- Къэрал медицинэ IуэхущIапIэм 
 къы дэ кIуэу, нэгъуэщI уней клиникэхэ-
ми сыщылэжьащ. Абыхэм Iэмал ущиIэ-
къым уэ ущыхуейм деж сымаджэр 
къэб гъэкIуэну. Махуэ лэжьэгъуэр и          
кIэм нэсамэ, бжэр зэхуащIыж. Зэрыт-
щIэщи, зыгъэпсэхугъуэ махуэхэмрэ 
 махуэшхуэхэмрэ абыхэм зыри щыб-
гъуэтынукъым. Сэ къызэса цIыхухэр 
 жэщи махуи къыспыщIащ. Узым къы-
хигъэзыхьу къэпсэлъам дэIэпы  къуэгъу 
сыхуэхъуфыртэкъым, абы сэ езым си 
гур хигъэщIыжырт. Апхуэдэурэ 
 зде  кIуэкIым, сыщыхуейм и бжэр Iусхыу, 
сымаджэр къызэрысщыгугъыр щы- 
хуэ с  щIэн зы егъэзыпIэ симыIэу зэры-
мыхъунур къызгурыIуащ. Си щхьэ-
гъусэми си къуэми Iуэхур къыздаIыгъ-
ри, ди IуэхущIапIэр къызэIутха хъуащ. 
Иджы жэщым сыхьэт 12-ми сыкъыдокI, 
мылэжьэгъуэ махуэ сиIэкъым, сыма-
джэр къыщысхуейм сыкъигъуэты фы-
нущ. Си IэщIагъэр сэ езым къы щы хэс-
хыжакIэ, къысщыгугъ цIыхум дэIэ-
пыкъуэгъу сыхуэхъунырщ си къалэн 
 нэхъыщхьэр. Си IэщIагъэр апхуэдиз-       
кIэ фIыуэ солъагъури, си лэжьыгъэм 
 теухуауэ зэи сезэшыркъым. 

Клиникэм и Iуэхухэр хъарзынэу зэ-
теублащ. Сэр нэмыщI иджыри ЛОР-до-
хутыритI мэлажьэ, кардиолог, те рапевт, 
нефролог, сабийми балигъми еIэзэ     
неврологхэр диIэщ. Дызыхуэныкъуэ 
IэмэпсымэхэмкIэ дыкъызэгъэ пэщащ, 
амбулаторэ-поликлиникэ дэIэ пы къу-
ныгъэ псори ди деж щагъуэт. 

- Дохутыр умыхъуамэ, сыт хуэдэ 
IэщIагъэт уиIэну уи нэгу къыщIэб-
гъэхьэр?

- Курыт еджапIэм франджыбзэмкIэ 
ди егъэджакIуэм бзэм фIы дыдэу 
сыдригъэхьэхат, сэри хъарзынэу се-
хъулIэрт. «Бзэр тыншу къэпщтащи, ха мэ 
къэралхэм щылажьэ журналист е дип-
ломат къыпхэкIынущ», - къызжиIэрт 
абы. Апхуэдэу екIуэкIыурэ 9 - 10-нэ 
классхэм химиемрэ биологиемрэ 
 сы дихьэхащ, си адэми и пхъур доху-          
тыр хъуну зэрыхуейр къызыпхигъэ-
IукIырт. ИужькIэ IэщIагъэр си гум къы-
дыхьэри, нэгъуэщI къыхэсхыну се-
гупсысыххакъым, сыщыхущIегъуэжа  
зы махуи къысхуихуакъым. Си IэщIа-
гъэм къаруушхуэ къысхелъхьэ. Язы-
ныкъуэхэм деж си щхьэгъусэм къы-
зыпхегъэIукI: «IэщIагъэм и мызакъуэу 
унагъуэ узэриIэр пщIэжрэ?» - жиIэу. 
Пэжщ, цIыхубзым унагъуэращ япэ 
 иригъэщыпхъэр. Ди щIалэр балигъ 
 хъуащ, езым и унагъуэ иухуэжауэ Мос-
ква щопсэу, юристу мэлажьэ. Илъэ-
ситху хъу ди къуэрылъху пщащэ цIы- 
кIур фигуристкэщ, и ехъулIэныгъэ-
хэмкIэ дегъэгушхуэ. Пщыхьэщхьэ              
къэс видеозэпыщIэныгъэкIэ дызэро-
щIэ. ЩIэх-щIэхыури дызэкIэлъокIуэ. Си 
щхьэ гъусэри зэрыдохутырым къы-
хэкIыу фIы дыдэу сызэхещIыкI, езыр 
Налшык къалэ сымаджэщ №1-м що-
лажьэ, абы къыщыдэхуэ зэманым кли-
никэми щыIэщ.

Епсэлъар
ЩХЬЭЩЭМЫЩI  Изэщ.

Зи жьэм текIуэдэжа куэд кхъэм щIэлъщ: ахэращ езыр мы дуне-
ижьыр нэхуу зэфIэзыIыгъэр.

Зи тхыдэр щхьэхуит лъэпкъыр щхьэхуитщ!
Бэнэныгъэ езыгъэкIуэкIхэм щIызэдэшхыу я лъэр щIэхумэ, зи 

мыIыхьэм бжьыпэр еубыд.
Бжэныр хыуагъэхмэ, ухэдэкIафIэщ.
Гугъэм игъэщIэхъуIакIэ, хыфIидзэжыркъым.
Гъатхэр хэкIасэкIэ, бжьыхьэр епэсэуэн къанэркъым.
Зи чэзур блэбгъэкIмэ, зи мычэзу зыщIегъури къегъэзэж.
Махуэр сэбэпыншэу зэрыбгъэкIуар къэпщIэжмэ, ари псыхэ-

кIуадэ дыдэу кIуакъым.
ПсэукIэжьым и щIэиным щыдыхьэшхыр дыхьэшхэнщ.
ГъащIэр узэрыщымыгугъауэ къыщIэкIыжмэ, зыщIыпIэ ущыхэ-

жеящ.
Зэхыумыхагъэххэм хуэдэу, игъащIэм пщIэуэ щытахэр пщо-

гъупщэж...
Нысэ мыхъумыщIэм унагъуэ хейр зэIещIэ.
Ахъшэр къэлэжьыгъуей-зэгъэкIуэкIынейщ.

БЕЙТЫГЪУЭН Сэфарбий.

ГЪАЩIЭР гъэщIэгъуэнщ! 
Дауэ хъуми, дауэ щIэми, 
 гъа щIэм хэкIыпIэ къегъуэт. Ар 
 зыгъэкIуэдыфын къару щыIэ-
къым. Муслъымэн диным емы -
з эгъыу къызэрилъытэм къы-
хэкIкIэ, адыгэхэм сурэт ящIу 
щытакъым. Ауэ я гурылъхэм-
рэ я мурадхэмрэ мыкIуэдыжу 
 дунейм  къытрагъэнэн щхьэ-
кIэ, а лэрыбгъухэм, арджэнхэм, 
упщIэхэм сыт хуэдэ тхыпхъэ 

Сыкъэушмэ, пщIыхьэпIэт! 

Абрэдж гуэр гупым яхэсу игъэхъахэр яхуиIуэтэж пэтрэ стар-
шынэр хьэщIэщыбжэм Iухьащ. Псалъэмакъыр щызэхихым, щIэ-
мыхьэу бжэм кIэрыувэри кIэщIэдэIухьащ. Абрэджым иIуэ тэжырт 
пащтыхьыгъуэм и тетхэм я бийуэ зэрихьа лIыгъэхэр, полицэхэм 
зэрезэуар, зэраIэщIэкIар.

«Мис иджы гупыр щыхьэту къэзумысащ абрэдж хахуэр», - жиIэу 
старшынэм бжэр Iуихри щIыхьащ. Абрэджыр старшинэм къы-
Iуплъэри, къызэредэIуар къыщыгурыIуэм:

- Сыкъэушмэ, пщIыхьэпIэт! - яжриIащ зи жьэ ущIауэ къедаIуэ 
гупым.

Гъудэм довэ жыхуиIэм хуэдэу 

Выжьым и бзэгур къилэлу, вагъэмбэкъум дэту евэкIырт.  Гъудэр 
вым и тхым зытриукIауэ тесу екIуэкIырт. НэгъуэщI зы гъудэ 
блэлъэтырти, вытхым тесыр къилъагъури къегуоуащ:

- Сыт нэхъ уи лэжьыгъэ иджы си ныбжьэгъум? - жиIэри.
- Довэ, си ныбжьэгъу, довэ! - жиIащ вытхым тесым.

КIЭРТIОФ укъэбзар ят-
хьэщI, тIэкIу ягъэжэпхъри, 
зэпэплIимэ цIыкIуурэ яупщIа-
тэ. ТебэкIэ тхъур къагъэплъ, 
абы кIэртIоф упщIэтар ха-
лъхьэ, и щхьэр зэхуэдэ 
ящIри, тебащхьэр те пIауэ ма-
фIэр ину блэуэ дакъи-къэ ны-
къуэкIэ ягъажьэ зэIамыщIэу. 

МафIэр щабэ дыдэ ящIри, 
тебэр дакъикъэ 15 - 20 хуэ-
дизкIэ пэшхьэкум трагъэт. Те-
бащхьэр трах, шыгъу трау дэ-
ри, кIэртIоф жьа лъэныкъуэр 
зэрагъэдзэкI, шыбжий хау-
дэри зэIащIэ. Тебащхьэр тра-
пIэжри, тхъуэплъ  дахэ хъуху 
мафIэ щабэм тету ягъа жьэ. 

ИтIанэ хуэмурэ зэIащIэурэ 
шатэпс щIакIэ, тебащхьэр 
трапIэжри, мафIэ щабэм тету 
зэ IамыщIэу ягъэбэкхъ дакъи-
къи 5 - 6-кIэ. Тебэр пэшхьэ-
кум къытрахри, джэдгын хау-
дэ, те бащхьэр трапIэжри, да-
къикъи 5 - 6-кIэ щагъэтщ, 
IэфI къыщIыхьэн, мэ дахэ 
къыхихын щхьэкIэ. 

ДЖЭШЫР ижь зэман 
 лъандэрэ адыгэхэм къа-
гъэкI. Ар икъукIэ ерыскъы 
къэуатщ, абы шхыныгъуэ 
зэмылIэужьыгъуэхэр къы-
хащIыкI, гъэгъахэм бжьэм 
фо къыпах.

Джэшым и къэхъупIэ-
къежьапIэр Америкэрщ, 
Колумб Христофор а 
щIыналъэр зэрыщыIэр 
 къи щIа нэужь, испанхэм 
XVI лIэщIыгъуэм ар Евро-
пэм къашащ. 

Джэшыр хуабэр фIыуэ 
зылъагъу къэкIыгъэщ. Ар 
къэкIын, зиужьын щхьэкIэ 
щIыгулъым хуабэу градус 
20 - 25-рэ игъуэтын хуейщ. 
Апхуэдэу нэхумрэ псы-
Iагъэмрэ фIыуэ елъагъу. 
А къэкIыгъэр щыхэпсэну 
 нэхъыфIщ ятIагъуэ щIы-
хэм.

Джэшыр узыншагъэм-
кIэ сэбэпышхуэ зэры хъур 
къагъэлъэгъуащ ирагъэ-
к IуэкIа къэпщытэныгъэ-
хэм. Ар узыфэ куэдым 
пэ  щIэтыфщ. Махуэ къэс 
джэшу 50 пшхмэ, лышхыр 
къоуэлIэныр къыпхузэте-
гъэувыIэну къалъытэ. 

ДОЛ Iэминэ.

Гупсысэр - псалъэкIэ

ЗыгъэкIуэдыфын щыIэкъым
гъуэзэджэхэр хащIыхьу щыта! 
ДыщэрыдэкIэ сыт хуэдэ хэдыкI 
гъуэзэджэхэр ящIу щыта! Тэрэ-
фарэ дахэу, зэщIэпщIыпщIэ-
жу, зэщIэлыдэжу дарий бос-
тейхэмрэ дыщэ пыIэхэмрэ ха-
дыкIырт. Шылэхъархэм сыт хуэ-
дэ тхыпхъэ дахэ хащIыхьрэт. 
Кистрэ краскэкIэ ящIыну зыхуи-
мытыр мастэрэ IуданэкIэ 
хадыкIырт.

ТЕУНЭ Хьэчим.

Пщтыру яшх, пIастэ е мыра-
мысэ хуабэ и гъусэу.

Халъхьэхэр (зы цIыху 
Iыхьэ): кIэртIоф укъэбзауэ - 
г 200, бжьыныху укъэбзауэ - 

г 20,  тхъууэ - г 60, шатэпсу - 
г 150-рэ, шыгъуу, шыбжийуэ, 
джэдгыну - узыхуейм хуэдиз.

КЪУБАТИЙ Борис.

ШатэпскIэ гъэбэкхъа кIэртIоф

Фэ  фщIэрэ?

Джэш 

ЖыIэгъуэхэр 

Нысэ мыхъумыщIэм
унагъуэ хейр зэIещIэ

Псалъэзэблэдз

Мэкъуауэгъуэм и 
10-м ди газетым тета 
псалъэзэблэдзым и 

жэуапхэр:
ЕкIуэкIыу: 1. Хьэсэ. 3. Бжэ-

гъу. 7. МыджэмыпцIэ. 8. Ду. 
10. Пшэ. 11. Къуэ. 12. Алъп. 
13. Къан. 15. КIэ. 16. Къру. 
17. Хъы. 18. Вындыржьыч. 22. 
Гъуа зэ. 23. Ерэн. 

Къехыу: 1. Хьэм. 2. Сыдж. 
4. Жэп. 5. Гъудэ. 6. Емышэ. 
9. Унажэ. 11. Къуентхъ. 14 Ер-
жыб. 18. Вэгъу. 19. Нэз. 20. 
Жьыр. 21. Чын. 

ЕкIуэкIыу: 5. Бгъэр … 
уэмэ, и дамэр мэкъутэ. 6. 
ЗэдэпщIэ …, зэдэшхэ IэфIщ. 
7. … и щхьэр умытIатэу хьэ 

илърэ ху илърэ пщIэркъым. 9. 
… зиIэми ешх, шху зиIэми ешх. 
10. И … и ныбэ ихуэжыркъым. 
11. Уэлбанэ … щIэпытхъщ, 

фызым я тхъэгъуэр къэбгъа-
вэщ. 12. … унэжь пхъэжь ма-
фIэ. 14. … мэкъумэш пэтрэ 
яух. 15. Дауэ … дауэ хъун, 

дауэ хъумэ дауэ сщIын? 16. 
Жьым …, щIэр къащтэ. 18. … 
мыхъунумэ, кIэрэф мэхъу. 

Къехыу: 1. Ныбэры дзэ 
… щхьэдэдзых. 2. Делэм … 
сыфIокI, губзыгъэр езыр 
къысфIокI. 3. Бзурэ пэт аб-
гъуэ … . 4. Зы хьэнэф зы 
хьэнэф и … . 7. … здэ щы-
мыIэм насыпи щыIэкъым. 
8. … зимыIэ щыIэкъым. 13. 
Абрэмывэ пэт зы пIэм … . 14. 
Ахъшэр пшахъуэщи, … пцIа-
щхъуэщ. 17. Ныбгъуэр хьэм 
хэсми, хум … хуэгъэзащ. 18. 
НэфIэгуфIэ и … дыщэ IуэнтIа 
щIэлъщ. 

Зэхэзылъхьар
БИЦУ Жаннэщ.

